
Mikroorqanizmlər arasında antaqonizm hadisəsi hələ L.Paterin diqqətini cəlb etmiş və o,mikrob antibiozunun parlaq gələcəyə malik olmasını qeyd etmişdir.Antaqonizmin ən çox yayılmış forması mikroorqanizmlər tərəfindən antibiotiklər (yunanca,anti-əksinə,bios-həyat) adlanan maddələrin ifrazıdır.Bu maddələr çox kiçik konsentrasiyalarda digər mikroorqanizmlərin inkişafını dayandırır.Antibiotik termini elmə ilk dəfə 1942-ci ildə S.Vaksman tərəfindən daxil edilmişdir.Onun təbirincə antibiotiklər-müxtəlif mikroorqanizmlərin ifraz etdiyi və müəyyən bakteriyaların inkişafını dayandıran,yaxud onların məhvinə səbəb olan maddələrdir.

Aleksandr Fleminq
1929-cu ildə ingilis mikrobioloqu Aleksandr Fleminq təcrübə apararkən Petri kasasındakı mühitin səthində təsadüfən inkişaf etmiş kif göbələyinin (Penisillium notatum) kulturası ətrafında qızılı stafilokok koloniyalarının lizisini müşahidə etmişdir.Fleminq müəyyən etmişdir ki,bu göbələyin kulturasının filtratı nəinki stafilokokları,eləcə də bir çox digər mikroorqanizmləri də məhv edir.Sonrakı on il müddətində Fleminq Penisillium notatum göbələyinin  filtratının tərkibində olan antimikrob maddəni-penisillini təmiz halda almağa cəhd etsədə,buna müvəffəq olmamışdır.Müalicə məqsədilə istifadə oluna biləcək penisillin kimyəvi təmiz halda ancaq 1940-ci ildə ingilis tədqiqatçıları E.Çeyn və Q.Flori tərəfindən alınmışdır.
Penisillinin kəşfi tibbdə antibiotiklərin erasının başlanğıcı oldu.Onun irinli-iltihabi proseslərin və digər infeksion xəstəliklərin müalicəsində uğurla tətbiqi yeni antibiotiklərin axtarışı istiqamətindəki tədqiqatlara təkan verdi.Hazırda 2000-dən artıq antibiotik məlum olsa da,onların hamısından istifadə edilmir.Belə ki,alınmış antibiotiklərin bir çoxu zərərli təsirə malikdir,digərləri isə orqanizmdə öz aktivliklərini itirir.

